
Numri i lëndës: 2020:058170 

Datë: 18.02.2022 

Numri i dokumentit:     02728005 

      

PS.nr.51/21 

NË EMËR TË POPULLIT 

 

GJYKATA THEMELORE NË PRISHTINË-DEPARTAMENTI SPECIAL, trupi gjykues 

në përbërje nga gjyqtarët Suzana Çerkini kryetare dhe Violeta Namani e Kujtim Krasniqi anëtar, 

me zyrtaren ligjore Vanesa Rama, në çështjen penale kundër të akuzuarit S.Q, për shkak të veprës 

penale Organizimi dhe pjesëmarrja në grup terrorist nga neni 143 par.2 të KPRK, i akuzuar sipas 

aktakuzës së Prokurorisë Speciale të Republikës së Kosovës PPS.nr.44/2015 të datës 24 nëntor 

2021, pas përfundimit të shqyrtimit gjyqësor të hapur, të mbajtur me datë 15 shkurt 2022 në 

praninë e Prokurorit të Prokurorisë Speciale të Republikës së Kosovës Afrim Shefkiu, të 

akuzuarit S.Q dhe mbrojtësit të cakuar sipas detyrës zyrtare av. Ilir Rashiti, në bazë të nenit 366 

të KPPK, me datë 16 shkurt 2022 mori dhe publikisht shpalli këtë:  

 

A K T GJ Y K I M 

 

I akuzuari S.Q, me nofkën “E.Dh”, nga babai D., dhe nëna F.,, e gjinisë I.,, i lindur më ///// në 

fshatin M., Komuna F., ku edhe ka vendbanimin, i vejë, babë /// fëmijëve, ka të kryer shkollën e 

mesme, i gjendjes së dobët ekonomike, i papunë, Shqiptar, shtetas i Republikës së Kosovës, me 

numër personal të /////, gjendet nën masën e paraburgimit nga data 17 korrik 2021, 

 

ËSHTË FAJTOR 

 

Sepse, fillimisht me datë 27 qershor 2014, së bashku me tani të ndjerët A.U dhe V.Q nga 

fshati N., Komuna Ferizaj, me paramendim, me dashje dhe me pregatitje paraprake me qëllim 

që t’i bashkëngjitet organizatës terroriste ISIS në Siri, ka lëshuar territorin e Republikës së 

Kosovës, ashtu që nga Ferizaj me autobus përmes vendkalimit kufitar në Vërmicë ka arritë në 

Aeroportin e Rinasit në Shqipëri, e pastaj me aeroplan për në Stamboll të Turqisë ku edhe 

përmes lidhjeve të caktuara arrin në qytetin Urfa ku është pritur nga personat e  ISIS-it dhe 

depërton në qytetin Rak, pas regjistrimit në ISIS ka vijuar trajnimet fizike, taktike dhe 

luftarake, i pajisur me uniformë ushtarake të ISIS-it dhe me pushkë automatike AK47, ka 

marrë pjesë aktive në luftërat e ISSI-it në qytetet Mosul, Zumer e Sedfaruk ku ka qenë i 

angazhuar edhe në Bataljonin e Snajperistëve me numër identifikeus ///// në kontigjentin “Ebu 

Abdurrahman El Beilavi” në brigadën “Dabik”, më pas është dorëzuar tek Forcat 

Demokratike Siriane ku ka qëndruar deri me datë 17.07.2021 me ç’rast është riatdhesuar në 

Kosovë,  

  

-  me këtë ka kryer veprën penale Organizimi dhe pjesëmarrja në grup terrorist nga neni 143 

par.2 të KPRK, 

 

Andaj, gjykata në bazë të neneve 143 par.2 të KPRK dhe neneve 

7,17,21,41,42,43,45,73,74,75, 76 par.1 nënpar.1.2 dhe 83 të KPRK, si dhe neneve 

248,326,359,365 dhe 366 të KPPK i shqipton: 

 

DËNIM ME BURGIM 

 

Në kohëzgjatje prej tri (3) vite e tetë (8) muaj, të cilin dënim i do t’i llogaritet koha e kaluar 

në masë të paraburgimit nga data 17 korrik 2021, 

 

- Obligohet i akuzuari të paguajë shpenzimet e procedurës penale sipas llogarisë 

përfundimtare të kësaj gjykate si dhe paushallin gjyqësor në shumë prej 50 (pesëdhjetë) euro si 

dhe shumën prej 50 (pesëdhjetë) euro për Fondin për kompensimin e viktimave të krimit, të 

gjitha në afat prej 15 ditësh e jo më gjatë se tre muaj pas plotfuqishmëris së këtij aktgjykimi, 

- Vazhdohet masa e Paraburgimit ndaj të akuzuarit S.Q  me aktvendim të veçantë 

PS.nr.51/21 të datës 16 shkurt 2022 deri në plotfuqishmërinë e aktgjykimit, por jo më shumë 

se sa koha e dënimit të shqiptuar me këtë aktgjykim,  

                                            

A r s y e t i m 

Prokuroria Speciale e Republikës së Kosovës, me aktakuzën PPS.nr.44/2015 të datës 24 nëntor 

2021, ka akuzuar S.Q për shkak të veprës penale Organizimi dhe pjesëmarrja në grup terrorist, 

nga neni 143 par.2 të KPRK.   

 

Lidhur me këtë çështje penale, gjykata ka caktuar dhe mbajtur seancën e shqyrtimit fillestar me 

datë 07 dhjetor 2021 në të cilën i akuzuari S.Q në prani të mbrojtësit të caktuar sipas detyrës 

zyrtare av. Ilir Rashiti, ndonëse i vënë në dijeni për përparësitë dhe pasojat e pranimit të fajësisë, 

nuk pranoi fajësinë për veprën penale e cila i vihet në barrë. Andaj i njëjti u njoftua nga gjykata 

për mundësinë e parashtrimit të kërkesës për hedhjen e aktakuzës dhe kundërshtimit të provave  

brenda afatit prej 30 ditësh, të cilën të drejtë mbrojtësi i të akuzuarit e shfrytëzoi duke parashtruar 

kërkesë të tillë brenda afatit të dhënë nga gjykata, mirëpo të njëjtën gjykata e refuzoi me 

aktvendim PS.nr.51/2021 të datës 28.12.2021. Në vazhdim mbrojtësi shfrytëzoi të drejtën e 

animimit dhe Gjykata e Apelit me Aktvendimin PN.S.nr.3/2022 të datës 25.01.2022 refuzoi 

ankesën e mbrojtësit dhe vërtetoi aktvendimin e Gjykatës Themelore në Prishtinë-Departamenti 

Special PS.nr.51/21 të datës 28.12.2021.  

Pas plotfuqishmërisë së aktvendimit të kësaj gjykate për refuzimin e kërkesës së mbrojtësit për 

kundërshtim të provave, gjykata vazhdoi me shqyrtim gjyqësor të mbajtur me datë 16 shkurt 

2022 në të cilin i akuzuari S.Q me praninë e mbrojtësit të njëjtë,  sërish i udhëzuar  nga gjykata 

për të drejtat nga neni 323 të KPPK dhe, i vënë në dijeni për përparësitë dhe pasojat e pranimit 

të fajësisë dhe për dënueshmërinë e veprës penale, u deklarua për fajësinë, ashtu që pas 

konsultimit të mjaftueshëm me mbrojtësin e tij, në mënyrë tërësisht të vullnetshme pranoi në 

tërësi fajësinë për veprën penale e cila i vihet në barrë.   

 

Mbrojtësi i të akuzuarit S.Q .av. Ilir Rashiti deklaroi se e mbështet në tërësi pranimin e fajësisë 

nga i mbrojturi i tij, i cili që nga  fillimi ka treguar gatishmëri për të pranuar fajësinë duke qenë 

vazhdimisht në konsultim me të dhe duke qenë në dijeni të plotë për pasojat dhe benefitet e 

pranimit të fajësisë.  

 

Prokurori nga Prokuroria Speciale e Republikës së Kosovës Afrim Shefkiu, lidhur me pranimin 

e fajësisë nga i akuzuari deklaroi se pajtohet me pranimin e fajësisë nga i akuzuari S.Q, i cili 

pranim është i plotë dhe në përputhje me provat materiale të bashkëngjitura në aktakuzë e në 

pajtim me nenin 326 përkatësisht 248 të KPPK, andaj propozon gjykatës të aprovojë këtë pranim 

të fajësisë nga i akuzuari S.Q.  

Gjykata pas pranimit të fajësisë nga i akuzuari me mbështetjen edhe të mbrojtësit të tij, si dhe 

pas pajtimit edhe nga prokurori i çështjes, sipas detyrës zyrtare komfor nenit 257 të KPPK nuk 

gjeti se ekziston ndonjë provë e pa-pranueshme dhe, në bazë të nenit 326 par.4 të KPPK vlerësoi 

se janë përmbushur kushtet e përcaktuara ligjore nga neni 248 par.1 të KPP, andaj me aktvendim 

aprovoi pranimin e fajësisë nga i akuzuari S.Q, ngase i njëjti pranimin e ka bërë në tërësi dhe në 

mënyrë të vullnetshme, pa kurrfarë presioni, duke qenë në dijeni të plotë për natyrën, pasojat dhe  

përparësitë e pranimit të fajësisë, dhe se pranimi i fajësisë mbështetet në faktet e çështjes dhe 

provat materiale të cilat janë parashtruar me aktakuzën, për të cilat i akuzuari ka qenë i njoftuar 

me kohë dhe,  aktakuza nuk përmban asnjë shkelje të qartë ligjore  e as gabime faktike.  

 

Pas aprovimit të fajësisë së të akuzuarit S.Q, gjykata vlerësoi se nuk është e nevojshme të 

vazhdohet me procedimin e mëtejmë me administrim provash, por vazhdoi me fjalë 

përfundimtare të palëve.  

 

Prokurori nga Prokuroria Speciale e Republikës së Kosovës në fjalën përfundimtare deklaroi se, 

gjendja faktike tanimë është e sqaruar në tërësi dhe është evidente me vet pranimin e fajësisë nga 

i akuzuari, me rastin e matjes, caktimit të llojit dhe lartësisë së dënimit gjykata mund t’a ketë 

parasysh si rrethanë lehtësuese, ndërsa si rrethana rënduese në këtë çështje përmend peshën e 

veprës penale, rrezikshmërinë shoqërore, shkallën e përgjegjësisë penale, këmbëngulësinë e të 

akuzuarit për të udhëtuar dhe bashkëngjitur si pjesëtarë aktiv i organizatës terroriste ISIS veçmas 

në batalionin e snajperistëve si dhe shqetësimin e qytetarëve, andaj me dënim adekuat sipas Kodit 

Penal do të arrihet efekti i dënimit si në raport me të akuzuarin dhe parandalimin që në të ardhmen 

të mos përsëris vepra penale as të këtij lloji e as vepra tjera penale. 

 

Mbrojtësi i të akuzuarit në fjalën përfundimtare deklaroi se, lidhur me faktin se i mbrojturi i tij 

ka pranuar fajësinë dhe ka shpreh një gatishmëri dhe bashkëpunim që nga fillimi, poashtu gjatë 

gjithë kohës ka shprehur një pendesë të thellë lidhur me atë se çka ka pasuar deri më sot, i njëjti 

edhe pse nuk justifikon veprën të cilën e ka kryer, është deklaruar me sinqeritetin më të madh se 

nuk ka qenë koshient për shkaktimin e këtyre pasojave dhe kësaj kauze, ka kuptuar gabimin e 

bërë dhe është kthyer në Kosovë. Fakti se qëndrimi i tij në këtë zonë lufte në periudhën nga 27 

qershor 2014 deri në kthimin e tij në Kosovë, ka qenë një periudhë e cila përveç të gjitha pasojave 

dhe shkaktimit të vuajtjeve, i njëjti tanimë është i vetëdijshëm për problemet që ia ka shkaktuar 

si familjes po ashtu edhe shtetit, andaj me theks të veçantë lut gjykatën të ketë parasysh këtë fakt 

si dhe të peshojë faktin se i mbrojturi i tij ka qëndruar në burgun e Ushtrisë Siriane që nga Marsi 

i vitit 2019 e deri me datë 17 Korrik 2021 kur dhe është dorëzua vullnetarisht, mirëpo gjatë 

kalimit të zonës tek Ushtria Siriane ka humbur bashkëshorten e tij tashmë të ndjerë. Gjithashtu, 

duke peshuar interesin e përgjithshëm kërkon të peshohet edhe interesin e të mbrojturit të tij për 

rehabilitim dhe faktin se i njëjti është baba i /// fëmijëve-vajzave të mitura për të cilat ka detyrim 

të përkujdeset menjëherë pas rehabilitimit. Andaj mbrojtësi lut gjykatën me mirësjellje që me 

rastin e matjes të dënimit, caktimit të llojit dhe lartësisë së dënimit,  të peshojë të gjitha rrethanat 

veçanërisht lehtësuese, si dhe statusin e tij në familje, gjendjen e tij sociale,  t’i shqiptojë një 

dënim sa më të butë dhe të favorshëm, duke qenë se edhe me një dënim të tillë mund të arrihet 

qëllimi i dënimit, njëherësh duke ia mundësuar edhe kthimin e të mbrojturit të tij në jetë normale 

dhe vazhdimin e jetës pa probleme. 

 

I akuzuari S.Q në fjalën përfundimtare deklaroi se e mbështet në tërësi fjalën përfundimtare të 

mbrojtësit dhe shton se vërtetë ka qëndruar për dy vite e gjysmë në burgun e Ushtrisë Siriane 

dhe se ka patur mundësi dy herë të dërgojë letra përmes Kryqit të Kuq, potencon sërish sikur 

edhe në hetuesi e prokurori se, është penduar thellë për veprimet e tija dhe nuk do të përsërisë 

këtë gabim asnjëherë, ndërsa për familjen –vajzat e tij thekson se përkujdeset babai i tij.  

 

Gjykata pas vlerësimit të fjalëve përfundimtare të palëve dhe analizimit të rrethanave të rastit,  

konstatoi gjendjen e fakteve që e përmban akuza, nxjerri konkluzion të drejtë dhe të ligjshëm, 

se në veprimet e të akuzuarit S.Q janë formësuar elementet e veprës penale që i vihet në barrë, 

andaj pasi që më parë gjeti se i akuzuari S.Q është penalisht përgjegjës, të njëjtin e shpalli 

fajtor për veprën penale  Organizimi dhe pjesëmarrja në grup terrorist nga neni 143 par.2 të 

KPRK dhe, i shqiptoi dënim të paraparë ligjor, të precizuar si në dispozitiv të këtij aktgjykimi.   

 

Me rastin e përcaktimit të vendimit mbi dënimin ndaj të akuzuarit, gjykata pati parasysh të gjitha 

rrethanat e parapara ligjore në kuptim të nenit 73 dhe 74,75 të KPRK që ndikojnë në llojin dhe 

lartësinë e dënimit si, rrethanat lehtësuese: pranimin e sinqertë të fajësisë si rrethanë posaçërisht 

lehtësuese e cila ishte vendimtare në përcaktimin e lartësisë së dënimit, pastaj pendimin e thellë 

dhe premtimin se nuk do të përsërisë asnjëherë gabimin e bërë, gjendjen e dobët financiare, 

gjithashtu  rrethanën familjare se i njëjti ka // vajza të mitura të cilat nuk kanë përkujdesje nga 

prindërit meqë i akuzuari është i privuar nga liria ndërsa bashkëshortja e tij tashmë ka vdekur në 

Siri. Gjykata pati parasysh edhe sjelljen e kryesit para kryerjes së veprës penale, ashtu që në bazë 

të shënimeve nga baza e të dhënave në gjykatë i akuzuari S.Q nuk ka qenë më parë i dënuar,  

ndërsa nuk gjeti rrethanë rënduese për të akuzuarin ngase rrethanat e cekura nga prokurori i 

çështjes si pjesëmarrja aktive e të akuzuarit në veprimtarinë e organizatës terroriste, tashmë janë 

pjesë e vetë veprës penale të cilën i akuzuari e ka pranuar. Rrjedhimisht gjykata në aplikim të 

dispozitës së nenit 76 par.1 pika 1.2. të KPPK për zbutje të dënimit, të akuzuarit i shqiptoi dënim 

me burgim nën minimumin e paraparë ligjor, me bindje se dënimi i tillë i përgjigjet peshës së 

veprës penale, sjelljes dhe shkallës së përgjegjësisë penale të t’akuzuarit, se ky dënim do të 

ndikojë në risocializimin dhe riedukimin e të akuzuarit që në të ardhmen të përmbahet nga 

veprimet e tilla dhe të integrohet në shoqëri si një pjesëtar pozitiv, se ky dënim do të ndikojë në 

ngritjen e moralit dhe forcimin e detyrimit për respektimin e ligjit, gjithashtu, do të ndikojë tek 

të tjerët në mos kryerjen e veprave penale dhe se, me dënim të tillë do të arrihet qëllimi i dënimit 

i paraparë me nenin 41 të KPRK dhe në fund, me bindje se i akuzuari  në të ardhmen nuk do të 

përsërisë vepër tjetër penale të natyrës së tillë apo të ngjashme. 

Vendimin për llogaritjen e masës së paraburgimit në dënimin e shqiptuar gjykata e mori në 

bazë të nenit 83 të KPRK.   

                

Vendimin mbi shpenzimet e procedurës penale dhe paushallit gjyqësor, gjykata e mori në bazë 

të  nenit 450 par.2 lidhur me nenin 453 par.1 të KPPK. 

Vendimin për vazhdimin e masës së paraburgimit gjykata e mori në bazë të nenit 367 par.1 

nënpar.1.1 lidhur me par 3, 6 dhe 7 të KPPK. 

 

Nga sa u tha më lartë, dhe në bazë të neneve 326 dhe  365 të KPP, u vendos si në dispozitiv të 

këtij aktgjykimi. 

 

  

GJYKATA THEMELORE NË PRISHTINË-DEPARTAMENTI SPECIAL                                          

PS.nr.51/21, datë 16 Shkurt 2022  

 

 

Vanesa Rama         Suzana Çerkini  

Zyrtarja ligjore                   Kryetarja e trupit gjykues - Gjyqtarja  

KËSHILLA JURIDIKE: 

Kundër këtij aktgjykimi ankesë mund të paraqesin personat e autorizuar brenda pesëmbëdhjetë 

(15) ditësh, nga dita e dorëzimit të kopjes së aktgjykimit. Ankesa bëhet përmes kësaj Gjykate, 

për Gjykatën e Apelit në Prishtinë. 

 


